Әйелі күйеуінің тегін алуына болады ма?

Аса Мейірімді, ерекше Рахымды Аллаһтың атымен!

Әлемдердің Раббысы – Аллаһқа мақтау-мадақтар болсын, Пайғамбарымыз Мухаммадқа, оның отбасы мүшелеріне әрі сахабаларына Аллаһтың игілігі мен сәлемі болсын!
Ал содан кейін: 

Әрбір адам: мейлі ол еркек немесе әйел болсын – өзін тек өзінің әкесіне (тегіне) телуі керек. Бұған Құран мен Сүннет нұсқайды. Осылайша, Аллаһ Тағала былай дейді: «Оларды әкелерімен шақырыңдар. Сол Аллаһтың қасында турарақ» («әл-Әхзаб» сүресі, 5-аят).

Әрі бұл туралы көптеген сахих хадистерде хабарланғанындай, Қиямет Күні әрбір адам дәл осылайша, яғни өзінің әкесінің есімімен шақырылатын болады. Мысалы, Пайғамбар (оған Аллаһтың игілігі мен сәлемі болсын) былай деді: “Ақиқатында, қиянатшыл (адам) Қиямет Күні адамдар оны сол арқылы танитын өзінің туын көтереді, әрі (ол туралы): «Бұл пәленше ұлы пәленшенің қиянаты!», - деп айтылатын болады” (әл-Бухари 5709, Муслим 3265).
Әрі осы себепті сәләфтар мен оларға дейін өмір сүргендер әрқашан: «Пәленше ұлы пәленше», - немесе: «Пәленше қызы пәленше», - деп айтатын. Алайда: «Пәленшенің әйелі пәленше», - демейтін.

Шейх Бакр Абу Зәйд былай деген: «Адам өз-өзін өз әкесіне телуі ең көркем түрде оның шыққан тегі мен ерекшелігіне нұсқайды. Себебі әке – бұл жанұяға қамқорлығын танытатын оның басшысы». Қз.: «Тасмия әл-маулюд» 30.
Және әрбір аты-жөн (тек, фамилия) осы шыққан тектің арғы атасының есімінен бастау алатынын білген жөн. Әрі шариғатта өз-өзіңді өзіңнің тегіңнен басқаға телуге қатаң тыйым бар! Абу Заррдың сөздерінен Пайғамбардың (оған Аллаһтың игілігі мен сәлемі болсын) былай деп айтқаны жеткізіледі: «Кімде-кім әлдебіреудің өз әкесі емес екенін біле тұра, өзін соның баласымын деп жарияласа, күпірлікке түседі! Ал өзінің шыққан тегін олармен ешқандай туыстық байланысы болмаған халыққа жатады деп мәлімдейтін  адамға келер болсақ, ол Оттағы өз орнын иеленуге дайындала берсін» (әл-Бухари 3508, Муслим 61).
Сондай-ақ Аллаһтың Елшісі (оған Аллаһтың игілігі мен сәлемі болсын) былай деді: «Өзінің әкесі болмаған кісіге өзін (соның баласымын деп) теліген адамға Аллаһтың, періштелердің әрі барша адамдардың лағынеті бар!» Ибн Мәжаһ 2609. Хадис сахих. Қз.: «Сахих әл-жәми’» 6104.
Осылайша, шариғаттың бұл айқын мәтіндері осы іс-әрекеттің қатаң тыйым салынғанына нұсқайды.
Әрі соңында әлемдердің Раббысы – Аллаһқа мақтау-мадақтар болсын!

